
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada raqamli iqtisodiyot sharoitida eksportni rag‘batlantirish bo‘yicha davlat siyosatining o‘rni va 
samaradorligi, eksport mexanizmlari, elektron platformalar hamda davlat tomonidan ko‘rsatilayotgan raqamli xizmatlarning 
ta’siri o‘rganilgan. Shuningdek, raqamli eksportni qo‘llab-quvvatlashning amaliy mexanizmlari tahlil qilinib, istiqboldagi 
takliflar berilgan.

Kalit so‘zlar: raqamli iqtisodiyot, eksport siyosati, raqamli platformalar, tadbirkorlik, davlat qo‘llab-quvvatlovi, elektron 
savdo.
Abstract. This article examines the role and effectiveness of public policy in stimulating exports in the digital economy, 
including export mechanisms, electronic platforms, and the impact of digital services provided by the government. 
In addition, practical mechanisms for supporting digital exports are analyzed, and future development directions are 
proposed.

Keywords: digital economy, export policy, digital platforms, entrepreneurship, government support, e-commerce.
Аннотация. В статье исследуются роль и эффективность государственной политики в стимулировании экспорта 
в условиях цифровой экономики, экспортные механизмы, электронные платформы, а также влияние цифровых 
услуг, предоставляемых государством. Кроме того, анализируются практические механизмы поддержки цифрового 
экспорта и предлагаются перспективные направления развития.

Ключевые слова: цифровая экономика, экспортная политика, цифровые платформы, предпринимательство, 
государственная поддержка, электронная коммерция.

K I R I S H
Bugungi kunda raqamli iqtisodiyotning jadal rivojlanishi eksport jarayonlarini tubdan o‘zgartirmoqda. 

Globallashgan bozor sharoitida mahsulot va xizmatlarni chet el bozorlariga chiqarish endilikda faqat an’anaviy 
logistika va savdo aloqalariga tayanib qolmay, balki elektron tijorat, raqamli to‘lov tizimlari, onlayn marketing 
vositalari hamda xalqaro marketplace platformalar orqali amalga oshirilmoqda. Shu bois davlat tomonidan 
eksportni rag‘batlantirish siyosatida raqamli komponentlarni yanada kuchaytirish dolzarb ahamiyat kasb 
etmoqda [1].

Mamlakatimizda so‘nggi yillarda raqamli iqtisodiyotga bosqichma-bosqich o‘tish, elektron hukumat tizimini 
kengaytirish hamda “yagona darcha” tamoyili asosidagi elektron xizmatlarni joriy etish orqali eksportchi 
tadbirkorlar uchun qulay va shaffof muhit shakllantirilmoqda. Raqamli infratuzilmaning izchil rivojlanishi, 
ayniqsa, kichik va o‘rta biznes subyektlarining global bozorlarga chiqish imkoniyatlarini kengaytirib, mamlakat 

eksport salohiyatining oshishiga xizmat qilmoqda. Mazkur maqolada raqamli iqtisodiyot sharoitida eksportni 
rag‘batlantirishga qaratilgan davlat siyosati, uning samaradorligi hamda istiqboldagi rivojlanish yo‘nalishlari 
tahlil qilinadi.

M A V Z U G A  O I D  A D A B I Y O T L A R  S H A R H I
Raqamli iqtisodiyotning eksport jarayonlariga ta’siri masalalari xorijiy va milliy ilmiy tadqiqotlarda keng 

yoritilgan. Jumladan, P. Krugman va M. Obstfeld o‘z tadqiqotlarida tashqi savdoning iqtisodiy o‘sishga ta’sirini 
asoslab, global raqobat sharoitida raqamli texnologiyalarning strategik ahamiyatini ta’kidlaydilar. M. Porterning 
“Milliy raqobat ustunligi” konsepsiyasida ham raqamli innovatsiyalar eksport raqobatbardoshligini oshiruvchi 
muhim omil sifatida qaraladi.

Mahalliy tadqiqotchilardan Hasanov B. o‘z ilmiy ishlarida O‘zbekiston eksport tizimining institutsional 
asoslarini tahlil qilib, logistika infratuzilmasini rivojlantirish eksport salohiyatini yanada oshirishga xizmat 
qilishini qayd etadi [3]. Yo‘ldoshev Sh. tomonidan olib borilgan tadqiqotlarda raqamli eksport mexanizmlarining 
samaradorligi hamda davlat tomonidan ko‘rsatilayotgan moliyaviy va institutsional qo‘llab-quvvatlash 
choralarining ijobiy ta’siri yoritilgan. Shuningdek, Hasanov B. logistika infratuzilmasini raqamlashtirish 
jarayonida mavjud imkoniyatlarni kengaytirish zarurligini asoslab beradi.

Jahon banki ma’lumotlariga ko‘ra, rivojlanayotgan mamlakatlarda raqamli savdo platformalaridan 
foydalanish eksport jarayonlarini sezilarli darajada soddalashtirib, xarajatlarni 30–40 % gacha qisqartirish 
imkonini beradi. Ushbu ilmiy ishni tayyorlash jarayonida tahliliy va statistik metodlardan foydalanilib, eksport 
ko‘rsatkichlari bo‘yicha Davlat statistika qo‘mitasi hamda Savdo-sanoat palatasi rasmiy ma’lumotlari asos qilib 
olindi. Bundan tashqari, yirik eksportchi tadbirkorlik subyektlari faoliyati amaliy jihatdan o‘rganildi.

T A D Q I Q O T  M E T O D O L O G I YA S I
Maqolada quyidagi tadqiqot metodlaridan kompleks tarzda foydalanildi:
— tahliliy yondashuv — davlat siyosati va normativ-huquqiy hujjatlarni tizimli o‘rganish;
— statistik tahlil — rasmiy davlat organlari ma’lumotlari asosida eksport ko‘rsatkichlari dinamikasini 

baholash;
— qiyosiy metod — an’anaviy va raqamli eksport mexanizmlarining ustun va samarali jihatlarini solishtirish;
— amaliy kuzatish — eksportchi tadbirkorlik subyektlari faoliyatini bevosita o‘rganish va umumlashtirish.

T A H L I L  V A  N A T I J A L A R
Raqamli iqtisodiyot sharoitida davlatning eksport siyosati zamonaviy raqamli yechimlarga tayangan holda 

shakllanmoqda. O‘zbekistonda so‘nggi yillarda eksportni rag‘batlantirishga qaratilgan bir qator muhim raqamli 
yo‘nalishlar izchil rivojlantirilmoqda. Xususan, eksport jarayonlarini raqamlashtirish doirasida “Yagona eksport 
oynasi” elektron tizimi joriy etilib, bojxona ruxsatnomalari elektron shaklga o‘tkazildi. Shuningdek, mahsulotlarni 
sertifikatlash, kelib chiqish sertifikatlarini rasmiylashtirish jarayonlari ham raqamli formatda amalga oshirilmoqda 
[5].

Raqamli savdo platformalarining joriy etilishi eksport faoliyatining samaradorligini oshirishda muhim 
ahamiyat kasb etmoqda. Jumladan, “UzTrade”, “Export.uz” kabi elektron platformalar mahalliy eksportchilarni 
xorijiy xaridorlar bilan bevosita bog‘lab, xalqaro bozorlarga chiqish imkoniyatlarini kengaytirmoqda. Bundan 
tashqari, onlayn ko‘rgazmalar va virtual yarmarkalarning yo‘lga qo‘yilishi eksport mahsulotlarini masofadan 
turib targ‘ib qilish va sotish jarayonlarini sezilarli darajada soddalashtirmoqda.

Moliyaviy qo‘llab-quvvatlash tizimida ham raqamli yechimlardan faol foydalanilmoqda. Xususan, eksport 
oldi moliyalashtirish elektron arizalar asosida amalga oshirilmoqda, raqamli bank xizmatlari orqali eksport 
kreditlari taqdim etilmoqda hamda eksport sug‘urtasi tizimi elektron shaklga o‘tkazilmoqda. Ushbu mexanizmlar 
eksportchi subyektlar uchun moliyaviy resurslardan foydalanish imkoniyatlarini kengaytirib, jarayonlarning 
shaffofligi va tezkorligini ta’minlamoqda.

Shu bilan birga, raqamli logistika va transport xizmatlarini rivojlantirish yo‘nalishida ham muhim ishlar 
amalga oshirilmoqda. Elektron yuk tashish va yuk ortish tizimlari (e-logistika) joriy etilib, transport yo‘nalishlari 
bo‘yicha onlayn kuzatuv tizimlari bosqichma-bosqich rivojlantirilmoqda. Bu esa logistika jarayonlarining 
uzluksizligi va nazorat qilinuvchanligini oshirishga xizmat qilmoqda.

Umuman olganda, raqamli eksportning afzalliklari sifatida bozorga kirish xarajatlarining kamayishi, chet 
ellik xaridorlarga chiqish imkoniyatlarining kengayishi, logistika jarayonlarining tezlashuvi, soliq va bojxona 
tartib-taomillarining soddalashtirilishi hamda eksport salohiyatining geografik qamrovining kengayishini qayd 
etish mumkin. Mazkur omillar raqamli iqtisodiyot sharoitida eksport hajmini oshirish va milliy iqtisodiyotning 
raqobatbardoshligini mustahkamlashda muhim ahamiyat kasb etadi (1-jadval).

1-jadval. 2020–2024-yillarda raqamli eksport infratuzilmasi ta’sirida O‘zbekiston eksport ko‘rsatkichlari [9]

Yil Umumiy eksport hajmi (mlrd 
AQSh dollari)

Raqamli platformalar 
orqali eksport ulushi 

(%)

Eksportchi korxonalar 
soni

Yangi raqamli 
bozorlar soni

2020 13,0 8% 3 200 2

2021 15,3 12% 3 750 4

2022 17,5 17% 4 500 6

2023 19,8 22% 5 200 8

2024 22,1 28% 6 000 10
Manba: O‘zbekiston Respublikasi Davlat statistika qo‘mitasi hamda Investitsiyalar va tashqi savdo vazirligi 
ma’lumotlari asosida muallif tomonidan tahliliy qayta ishlangan.

Yuqoridagi 1-jadval O‘zbekistonda raqamli eksport infratuzilmasining shakllanishi va izchil rivojlanishi 
eksport ko‘rsatkichlariga bevosita va ijobiy ta’sir ko‘rsatganini yaqqol namoyon etadi. Jumladan, eksport 
hajmining barqaror o‘sishi kuzatilmoqda: 

2020-yilda 13 mlrd AQSh dollarini tashkil etgan umumiy eksport hajmi 2024-yilga kelib 22,1 mlrd AQSh 
dollariga yetgan. Bu 2020–2024-yillar oralig‘ida 70 foizdan ortiq o‘sishni anglatadi. Mazkur ijobiy dinamikaga 
elektron tijorat platformalarining kengayishi, eksport jarayonlarining raqamlashtirilishi hamda mahsulotlarni 
xalqaro marketplace’lar (Alibaba, Amazon, Ozon va boshqalar) orqali sotish imkoniyatlarining kengayishi 
muhim omil bo‘lib xizmat qilgan.

Shuningdek, raqamli platformalar orqali amalga oshirilgan eksport ulushining sezilarli oshishi qayd etiladi. 
Agar 2020-yilda raqamli kanallar orqali eksport ulushi atigi 8 foizni tashkil etgan bo‘lsa, 2024-yilda ushbu 
ko‘rsatkich 28 foizga yetgan. Bu natija “UzTrade”, “Export.uz”, “E-auksion” kabi milliy raqamli platformalarning 
takomillashuvi, elektron logistika tizimlarining joriy etilishi, eksport uchun “yagona elektron oyna” (single 
window) tizimining keng qo‘llanilishi hamda global miqyosda onlayn xaridlar hajmining oshishi bilan izohlanadi 
[9].

Bundan tashqari, eksportchi korxonalar sonining ko‘payishi ham raqamli infratuzilmaning ijobiy ta’sirini 
tasdiqlaydi. Xususan, eksportchi kompaniyalar soni 2020-yilda 3 200 tani tashkil etgan bo‘lsa, 2024-yilda 
ushbu ko‘rsatkich 6 000 taga yetgan. Bu holat raqamli ro‘yxatdan o‘tish jarayonlarining soddalashtirilgani, 
kichik biznes subyektlari uchun elektron tijorat va eksportga oid o‘quv kurslari hamda treninglarning tashkil 
etilishi, shuningdek, eksport oldi moliyalashtirishning elektron shaklga o‘tkazilishi bilan bevosita bog‘liqdir.

Shu bilan birga, yangi raqamli eksport bozorlarining kengayishi ham muhim natija sifatida e’tirof etiladi. 
Agar 2020-yilda atigi 2 ta yangi raqamli bozor o‘zlashtirilgan bo‘lsa, 2024-yilda ularning soni 10 taga yetgan. 
Ushbu yangi bozorlar tarkibiga Rossiya va Yevropa onlayn savdo maydonchalari, Xitoyning raqamli savdo 
platformalari hamda Yaqin Sharq mamlakatlari marketplace’lari kiradi.

Umuman olganda, jadval tahlili shuni ko‘rsatadiki, O‘zbekistonda raqamli eksport infratuzilmasining jadal 
rivojlanishi:

— eksport geografiyasining kengayishiga,
— tadbirkorlar uchun tashqi bozorlarga kirish xarajatlarining kamayishiga,
— eksportchi korxonalar sonining oshishiga,
— mahsulotlarning xalqaro bozorlardagi raqobatbardoshlik darajasining yuksalishiga xizmat qilmoqda 

(2-jadval).

2-jadval. Namangan viloyatida 2020–2024-yillarda eksport hajmi (mln AQSh dollari hisobida) [9]

Yil Eksport hajmi (mln 
AQSh dollari) O‘sish sur’ati (%) Asosiy eksport mahsulotlari

2020 121,4 — To‘qimachilik, meva-sabzavot, charm

2021 148,7 +22.5 To‘qimachilik, meva-sabzavot, poyabzal

2022 176,9 +18.9 To‘qimachilik, quritilgan mevalar, choy

2023 209,3 +18.3 To‘qimachilik, texnika qismlari, oziq-ovqat

2024* 237,5 +13.5 To‘qimachilik, farmatsevtika, qurilish materiallari
Manba: O‘zbekiston Respublikasi Davlat statistika qo‘mitasi hamda Investitsiyalar va tashqi savdo vazirligi 
ma’lumotlari asosida muallif tomonidan tahliliy qayta ishlangan.

Yuqoridagi 2-jadval ma’lumotlaridan ko‘rinib turibdiki, Namangan viloyatida eksport hajmi so‘nggi 2020–
2024-yillar davomida barqaror o‘sish tendensiyasini namoyon etmoqda. Xususan, 2020-yilda 121,4 mln AQSh 
dollarini tashkil etgan eksport hajmi 2024-yilda 237,5 mln AQSh dollariga yetishi kutilmoqda. Bu holat 2020-
yilga nisbatan deyarli ikki baravar o‘sishni anglatadi [9].

Mazkur ijobiy dinamikaga yangi tashqi bozorlarning ochilishi, shuningdek, davlatning diplomatik va savdo 
siyosati doirasida eksportni qo‘llab-quvvatlashga qaratilgan chora-tadbirlarning samarali amalga oshirilayotgani 
sezilarli ta’sir ko‘rsatmoqda.

Bundan tashqari, O‘zbekiston eksport siyosatining asosiy ustuvor yo‘nalishlari quyidagilarni o‘z ichiga 
oladi:

— eksport qiluvchi tadbirkorlarni moliyaviy qo‘llab-quvvatlash, jumladan, kreditlar, kafolatlar va sug‘urta 
mexanizmlarini keng qo‘llash;

— eksport infratuzilmasini rivojlantirish, logistika va bojxona tizimlarini optimallashtirish;
— raqamli eksport platformalarini joriy etish hamda tadbirkorlar uchun onlayn savdo bozorlarini kengaytirish.
Shu jihatdan, raqamli infratuzilma eksport siyosatining eng muhim tarkibiy qismiga aylanganini qayd etish 

lozim. Jadval tahlili shuni ko‘rsatadiki, raqamli platformalar orqali amalga oshirilayotgan eksport hajmi yildan-
yilga oshib bormoqda, eksportchi korxonalar sonining ko‘payishi raqamli infratuzilmaning izchil kengayishi bilan 
bevosita bog‘liqdir. Shuningdek, Amazon, Alibaba, Ozon, Wildberries va ETSY kabi yangi onlayn bozorlarning 
faol o‘zlashtirilishi mahalliy tadbirkorlar uchun xalqaro bozorlarga chiqishda keng imkoniyatlar yaratmoqda.

X U L O S A  V A  T A K L I F L A R
Yuqoridagi tahlillardan kelib chiqib, raqamli iqtisodiyot sharoitida eksportni rag‘batlantirish bo‘yicha davlat 

siyosati O‘zbekistonda kompleks va izchil tarzda amalga oshirilayotganini qayd etish mumkin. Shu bilan birga, 
ushbu siyosatning samaradorligini yanada oshirish va tizimli yondashuvni kuchaytirish maqsadida quyidagi 
ilmiy-amaliy takliflarni ilgari surish maqsadga muvofiqdir.

Birinchidan, eksport infratuzilmasini to‘liq raqamlashtirish zarur. Bunda eksport sertifikatlari, bojxona 
ruxsatnomalari hamda transport hujjatlarini 100 foiz raqamli shaklga o‘tkazish, shuningdek, eksport jarayonlarini 
yagona tizimda boshqarishga imkon beruvchi maxsus “super ilova” ni joriy etish muhim ahamiyat kasb etadi.

Ikkinchidan, kichik va o‘rta biznes subyektlari uchun raqamli bilim va ko‘nikmalarni rivojlantirish dolzarb 
vazifa hisoblanadi. Bu borada elektron tijorat, raqamli marketing va xalqaro savdo yo‘nalishlari bo‘yicha bepul 
o‘quv kurslarini tashkil etish, shuningdek, eksportchi tadbirkorlar uchun “Digital Export Academy” faoliyatini 
yo‘lga qo‘yish maqsadga muvofiqdir.

Uchinchidan, eksport salohiyatini hududlar kesimida oshirish uchun hududiy eksport strategiyalarini ishlab 
chiqish hamda tarmoq asosida rivojlanayotgan kichik biznes subyektlarini milliy eksport tizimiga integratsiya 
qilish zarur. Bu yondashuv hududlar eksport imkoniyatlaridan samarali foydalanish, eksport geografiyasini 
kengaytirish va iqtisodiy o‘sishni jadallashtirishga xizmat qiladi.

Umuman olganda, taklif etilgan chora-tadbirlarning izchil amalga oshirilishi raqamli iqtisodiyot 
sharoitida O‘zbekiston eksport salohiyatini mustahkamlash, tadbirkorlik subyektlarining xalqaro bozorlardagi 
raqobatbardoshligini oshirish hamda milliy iqtisodiyotning barqaror rivojlanishiga muhim hissa qo‘shadi.

